
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

যাদৃশী বাসনা তাদৃশী ঘটনা।
৩১১


প্রতিজ্ঞতার দ্বারা নিঃসন্দেহ বোধ হয় সে ব্যক্তি মহারাজের দূত হইবে, নৃপ নিকেতন হইতে আসিয়াছে। অনন্তর ভৃত্য আসিয়া কর্ত্রীর সন্নিধানে যাইবার কথা কহিলে কিঙ্কর রূপিণী বাইওলা পুরুষের প্রকৃতি ধারণ পূর্ব্বক সম্ভ্রান্ত মনুষ্যের ভৃত্যের ন্যায় ওলিভিয়ার সমীপে গিয়া দণ্ডায়মান হইলেন এবং বসনাবৃত মুখী কামিনীর প্রতি অতি মধুর বচনে কহিতে লাগিলেন অয়ি রূপ লাবণ্যময়ি আপনিই কি এই বাটীর কর্ত্রী? গৃহাধ্যক্ষার সমীপেই আমার বক্তব্য আছে তদ্ভিন্ন অন্য ব্যক্তির নিকট আমার বাঙ্নিষ্পত্তি নিষ্ফল। ফলতঃ আমি বহু পরিশ্রমে বাক্য রচনা অভ্যাস করিয়াছি কর্ত্রীর সন্নিধানে কহিতে পারিলে কৃতার্থম্মন্যা হইব। ওলিভিয়া পুরুষবেশি কিঙ্করের এতাবদুক্তি শ্রবণানন্তর জিজ্ঞাসা করিলেন তুমি কোথা হইতে আসিলে? বাইওলা ইহাতে এতাবন্মাত্র প্রতিবচন প্রদান করিলেন এরূপ প্রশ্নের উত্তর অভ্যাস করি নাই আমি কেবল অভ্যস্ত বিষয় কহিতে পারি। ওলিভিয়া বলিলেন তুমি কৌতুকী পুরুষ না কি? বাইওলা বলিলেন, না, আমার আকৃতি যদ্রূপ প্রকাশ পাইতেছে তদ্রূপ নহে অর্থাৎ ভঙ্গিক্রমে বলিলেন আমি অবলা, পুরুষের বেশ ধারণ করিয়াছি। পরে তাঁহাকে জিজ্ঞাসা করিলেন আপনিই কি বাটীর কর্ত্রী? ওলিভিয়া বলিলেন হাঁ আমি এ গৃহের অধ্যক্ষা। বাইওলা স্বীয় প্রভুর নিদেশ তাঁহার সুগোচর করণ অপেক্ষা তদীয় মুখমণ্ডল অবলোকন করিতে সমুৎসুকা হইয়া বলিলেন ঠাকুরাণি আপনকার বদনারবিন্দ সন্দর্শনার্থ অতিশয় বাসনা হইতেছে। ওলিভিয়া কিঙ্করের এই সাহসিক প্রস্তাব গ্রহণ করিতে পরাঙ্মুখী হইলেন না। যদিও ঐ প্রগল্ভা অবলা যুবরাজের প্রেমে এতাবৎ কাল পর্য্যন্ত দয়ার্দ্রা হন্ নাই তথাপি রাজভৃত্য সিজারিওর রূপ গুণ দর্শনে যৎপরোনাস্তি বিমুগ্ধা হইলেন।

